
МИНИСТЕРСТВО ЗА ВНАТРЕШНИ РАБОТИ 
 

Врз основа на член 417 алинеја 16 од Законот за безбедност на сообраќајот на 
патиштата („Службен весник на Република Македонија“ бр. 54/2007), министерот за 
внатрешни работи донесе 

 
ПРАВИЛНИК ЗА ФОРМАТА И СОДРЖИНАТА НА ОБРАЗЕЦОТ НА 

СООБРАЌАЈНА ДОЗВОЛА, НАЧИНОТ НА  НЕЈЗИНОТО ИЗДАВАЊЕ И 
ЕВИДЕНЦИИТЕ НА  ИЗДАДЕНИ СООБРАЌАЈНИ ДОЗВОЛИ ОД 

МИНИСТЕРСТВОТО ЗА ВНАТРЕШНИ РАБОТИ 
 

I. ОПШТА ОДРЕДБА 
 

Член 1 
Со овој правилник се пропишува формата и содржината на образецот на сообраќајната 

дозвола, начинот на нејзиното издавање и евиденциите на издадени сообраќајни дозволи 
од Министерството за внатрешни работи (во натамошниот текст: Министерството). 

 
II.  ФОРМА И СОДРЖИНА НА ОБРАЗЕЦОТ НА  

СООБРАЌАЈНАТА ДОЗВОЛА 
 

Член 2 
Сообраќајната дозвола се издава на образец број 1, кој е триделен со сива боја и со 

правоаголна форма. Кога ќе се развие неговите димензии изнесуваат 222 х 105 мм, а кога 
ќе се превитка 74 х 105 мм. 

 
Член 3 

Насловната страна на сообраќајната дозвола содржи: грб на Република Македонија, 
назив „РЕПУБЛИКА МАКЕДОНИЈА”, назив на англиски јазик “REPUBLIC OF 
MACEDONIA”, национална ознака „МК”, а под нив стои назив “СООБРАЌАЈНА 
ДОЗВОЛА”, назив на англиски јазик „TRAFFIC LICENCE”, назив на француски јазик 
„CERTIFICAT D’IMMATRICULATION”, место за запишување на регистарската ознака, 
датум на регистрацијата, назив на органот што ја издал дозволата, датум на издавањето, 
број на евиденцијата под кој е заведена дозволата, место за печат и потпис на службеното 
лице. 

Првата внатрешна страна на сообраќајната дозвола содржи рубрики во кој се 
запишуваат следните податоци:  

1. податоци за првата регистрација (датум и место на првата регистрација и регистарска 
ознака на првата регистрација на возилото) и  

2. податоци за сопственикот на возилото (име, презиме (назив), живеалиште - адреса 
(седиште) и единствен матичен број на физичкото лице (единствен матичен број на 
правното лице)).  

Втората и третата страна на сообраќајната дозвола содржат податоци  за возилото во 
шesnaeset рубрики и тоа: 1. вид; 2. марка; 3. тип; 4. број на шасијата; 5. број на моторот; 6. 
година на производство; 7. сила на моторот во KW ( KS ); 8. работна зафатнина на 
моторот  во cm³; 9. маса на празно возило  во kg; 10. дозволена носивост во kg (само за 
товарни возила); 11. места за седење; 12. места за стоење; 13. места за лежење; 14. форма 
или намена на каросеријата; 15. боја на каросеријата i 16. број на оски (само за приклучни 
возила). 

Четвртата страна содржи рубрики за важноста на сообраќајната дозвола. 
Петтата страна содржи рубрика „ ЗАБЕЛЕШКА “ 
Насловната страна, четвртата и петтата страна на сообраќајната дозвола во долниот дел 

содржат сериски број. 
Податоците од ставовите 2 и 3 на овој  член, се запишуваат и во барањето  за 

регистрација  на возилото. 
 

Член 4 
За граѓаните кои зборуваат службен јазик различен од македонскиот јазик, образецот на 

сообраќајната дозвола се издава на образец број 2, на кој називот „РЕПУБЛИКА 
МАКЕДОНИЈА“ и називот „СООБРАЌАЈНА ДОЗВОЛА“ на насловната страна, како и 
податоците наведени во образецот на сообраќајната дозвола се отпечатени и на 
службениот јазик и писмо што ги употребува граѓанинот. 

 
III.  НАЧИН НА ИЗДАВАЊЕ НА СООБРАЌАЈНАТА ДОЗВОЛА 

 
Член  5 

Сообраќајната дозвола се издава по поднесено барање за регистрација на возило од 
страна на сопственикот, односно на носителот на правото на користење на возилото, до 
организационата единица на Министерството или до овластено правно лице за вршење на 
технички преглед на возила, според неговото живеалиште односно седиште.  

Сообраќајната дозвола од ставот 1 на овој член, се издава во следните случаи: 
1. по извршена прва регистрација на возилото врз основа на извршен технички преглед 

на возилото; 
2. по поднесено барање за замена на регистарски таблици со нови во случај на промена 

на регистарскиот број; 
3. заради дотраеност, оштетеност или губење на сообраќајната дозвола и 
4. поради промена на технички податоци на возилото, односно промена на податоци за 

сопственикот односно на носителот на правото на користење на возилото. 
 

Член 6 
По барање на сопственикот, односно на носителот на правото на користење на 

возилото, дотраената, односно оштетената сообраќајна дозвола се заменува со нова 
сообраќајна дозвола.  

Кон барањето за замена на дотраената, односно оштетената сообраќајна дозвола се 
поднесува и дотраената, односно оштетената сообраќајна дозвола. 

  
Член 7 

Сообраќајната дозвола што се издава согласно член 6 на овој правилник е со исти 
податоци како и дотраената, односно оштетената сообраќајна дозвола. 

Дотраената, односно оштетената сообраќајна дозвола се одзема и записнички се 
поништува. 

 
Член 8 

На сопственикот, односно на носителот на правото на користење на возилото кој ја 
загубил сообраќајната дозвола, на негово барање му се издава дупликат сообраќајна 
дозвола.  

Со барањето за издавање дупликат сообраќајна дозвола се поднесува и доказ дека 
загубената сообраќајна дозвола е објавена во „Службен весник на Република Македонија“. 

Сообраќајната дозвола која се издава како дупликат се означува со зборот 
„ДУПЛИКАТ“, го носи истиот број и ги содржи истите податоци како и загубената 
сообраќајна дозвола.  

 
IV. ЕВИДЕНЦИЈА НА ИЗДАДЕНИ СООБРАЌАЈНИ ДОЗВОЛИ 

 
Член 9 

Евиденцијата за издадени сообраќајни дозволи се води во досието за извршена 
регистрација на возилата. 

Во барањето за регистрација на возилата се запишува и бројот на сообраќајната 
дозвола. 

 
V.  ПОСЕБНИ ОДРЕДБИ 

 
Член 10 

Образецот на сообраќајна дозвола има вградени заштитни знаци „МК“  и  „знаме на 
Република Македонија “ отпечатени на рефлектирачка фолија во сребрена боја.  

 Софистицираните сигурносни, односно заштитни знаци кои се составен дел од 
образецот на сообраќајната дозвола се состојат од: 

- посебна шара во вид на точкаста лента со редуцирани страни втисната хоризонтално 
по должината на насловната страна од образецот на сообраќајната дозвола; 

- посебна шара, составена од квадрати кои ротираат околу заеднички центар и прават 
ѕвезда, втисната на сите страни од образецот на сообраќајната дозвола и 

-  OVD хромирана лента поставена вертикално на втората страна од образецот на 
сообраќајната дозвола, со димензии 105 mm x 3 mm, на која по должина на целата лента е 
испишано „MACEDONIA“.  

Изгледот, формата и содржината на заштитните знаци од ставовите 1 и 2 на овој член 
се утврдени во образецот број 3. 

 
Член 11 

Обрасците од број 1 до број 3 се составен дел на овој правилник. 
 

VI. ПРЕОДНИ И ЗАВРШНИ ОДРЕДБИ 
 

Член 12 
Со  денот на влегувањето во сила на овој правилник престануваат да важат одредбите 

од Правилникот за обрасците на сообраќајната дозвола, потврдата за привремена 
регистрација, возачката дозвола, сообраќајната дозвола за земјоделски трактор, потврдата 
за регистрација, дозволата за возач на трактор и возачката потврда („Службен весник на 
Република Македонија“ бр. 66/99 и 51/05) кои се однесуваат  на образецот на 
сообраќајната дозвола, образецот на сообраќајната дозвола за земјоделски трактор и 
образецот на потврдата за регистрација. 

 
Член 13 

Овој правилник влегува во сила наредниот ден од денот на објавувањето во “Службен 
весник на Република Македонија“. 

 
Бр.13.1-5606/1                                    Министер 

28 јануари 2008 година                              за внатрешни работи,            
            Скопје                               м-р Гордана Јанкулоска, с.р. 

